
ABSTRAK

Kajian ini bertajuk: Persahabatan Antara Pengertian Al-Qur’an Dan Realiti Lapangan;
Kajian Tematik Dan Lapangan Di Kota Kuala Muda, Negeri Kedah Darul Aman.
Kajian ini membincangkan tentang masalah tiada pengetahuan tahap kefahaman dan
praktikal masyarakat Melayu (Muslim) terhadap isu persahabatan secara umum, dan
antara dua jantina secara khusus. Persoalan yang ditimbulkan oleh kajian ini ialah:
Apakah konsep persahabatan, hak-hak, manfaat dan keburukan, serta hikmah
pensyariatannya? Apakah hukum persahabatan antara dua jantina? Apakah ayat-ayat
Al-Qur’an yang berkaitan dengan persahabatan? Apakah tahap kefahaman dan
praktikal masyarakat Melayu terhadap persahabatan secara umum atau secara khusus
antara dua jantina?. Kajian ini bertujuan untuk menjelaskan konsep persahabatan serta
hikmah pensyariatannya, hak-hak, manfaat dan keburukannya, serta menerangkan
hukum persahabatan antara berlainan jantina menurut perspektif Al-Qur’an Al-Karim,
melalui pembentangan ayat-ayat Al-Qur’an yang berkaitan dengannya dengan
merujuk tafsirannya yang asal, kemudian menganalisis dan mengukur tahap
kefahaman dan pengamalan masyarakat Melayu terhadap persahabatan. Kajian ini
menggunakan pendekatan Deskriptif dan Induktif bagi mengumpulkan ayat-ayat
mengenai persahabatan serta penafsirannya, kemudian diikuti Metod Analisis
Deduktif untuk mengetahui tahap dekat atau jauhnya masyarakat daripada panduan
Al-Qur’an mengenai isu ini. Kajian ini memberi sumbangan melalui manifestasi salah
satu isu sosial yang dirawat oleh Al-Qur’an Al-Karim serta menjelaskan bimbingan
yang tepat agar manusia hidup bahagia di dunia dan akhirat. Antara hasil kajian yang
didapati ialah: kebanyakan masyarakat mempunyai kefahaman dan praktikal
persahabatan dan hak-haknya pada tahap (Sangat Baik), manakala kefahaman dan
pengamalan mereka terhadap batas hubungan antara dua jantina jatuh ke tahap (Baik),
kajian turut menyingkap bahawa ‘Pengetahuan Agama’ merupakan faktor paling kuat
memberi kesan kepada masyarakat untuk mengamalkan persahabatan, faktor ‘Media’
adalah yang paling lemah memberi kesan supaya meletakkan persahabatan pada
tempat yang betul. Pengkaji menyarankan kepada semua yang bertanggungjawab
sama ada di dalam bidang pendidikan, bidang dakwah dan juga ibu bapa agar
menggalakkan masyarakat untuk memahami maksud persahabatan yang sebenarnya,
dan keperluan untuk menjaga batas-batas hubungan antara jantina yang berbeza
sebagaimana telah digariskan oleh Al-Qur’an AI-Karim.

